
У ДАЎНІЯ ЧАСЫ НАШЫЯ ПРОДКІ, КАБ БАРАНІЦЦА АД ВОРАГАЎ, 
ЗБУДАВАЛІ МНОСТВА ЗАМКАЎ. ЧАГОЧАГО, А ВОРАГАЎ ТАДЫ ХА
ПАЛА. ШМАТ РАЗОЎ ПРЫХОДЗІЛІ ПА ЗДАБЫЧУ НА НАШУЮ ЗЯМ
ЛЮ НЕМЦЫКРЫЖАКІ, КРЫМСКІЯ ТАТАРЫ, МАСКАВІТЫ, ШВЕДЫ.

Найбольш магутныя замкі ўзводзіліся на граніцах у самых небяспечных 
месцах, вось як у Полацку, Віцебску або Смаленску, Мсціславе ці Оршы.
Гэтыя гарады знаходзіліся каля мяжы Беларусі з Маскоўскай дзяржавай, 
і ў выпадку вайны першымі прымалі на сябе ўдар варожага войска. Па-
добна выглядала справа і на захадзе. Тут самае буйное будаўніцтва замкаў 
прыпала на другую палову 13 і 14 ст., калі краіна вяла цяжкую вайну з моц-
ным і небяспечным ворагам – рыцарамі-крыжакамі. 

Магутным і непрыступным умацаваннем каля заходняй мяжы Беларусі 
быў замак у горадзе Гародня (гістарычныя назвы: Горадзен, Горадня, за-
раз – Гродна). Шмат разоў ворагі спрабавалі яго захапіць, але амаль заўсё-
ды бясслаўна адступалі. 

Мы хочам расказаць пра гісторыю гарадзенскага замка з самага пачатку 
яго існавання і да нашых дзён. Гісторыя гэтая багатая на розныя падзеі, 
сумныя і радасныя. Спадзяёмся, што яна будзе вам цікавая, гэтак жа як 
і лёс людзей, якія жылі ў замку, бараніліся на яго мурах, выпраўляліся ад-
сюль у паходы.

Стары замак у Гародні – невялікае па плошчы (менш за 1 гектар), але вельмі прыго-
жае месца. Даўным-даўно людзі аблюбавалі яго пад жыллё і жывуць больш за тысячу 
гадоў. Назва «Стары замак» з’явілася не так даўно – у другой палове 18 ст., пасля таго 
як па суседству збудавалі Новы замак. Дагэтуль гаварылі «Замак», раней «Верхні за-
мак», яшчэ даўней – «Дзядзінец», а на самым пачатку тут мясцілася ўся Гародня. 

Людзі, якія заснавалі першае паселішча, былі нашымі продкамі – усходнімі славяна-
мі. Яны прыйшлі сюды ў канцы 10 ст. А землі навокал належалі іншым плямёнам – яц-
вягам, блізкім па паходжанню да летувісаў і латышоў. 

Знаходзіцца Стары замак ля самага Нёмана. Берагі ракі тут высокія і стромкія, гэтаксама 
як і ў невялікай рэчкі Гараднічанкі, якая ўпадае ў Нёман ля самай падэшвы Замкавай гары. 

Калі паглядзець на Стары замак зверху, то добра відаць, што ён мае абрысы трохкутніка. 
Рэчышчы Нёмана і Гараднічанкі – гэта два бакі, а трэці бок трохкутніка стварае глыбокі роў. 
Прайсці на замак можна толькі праз мост над ровам. У старажытнасці на месцы рова, ві-
давочна, быў яр. Жыхары замка яго паглыбілі, перакапалі перамычку між ярам і рэчышчам 
ракі, зраўнялі сценкі і, магчыма, пусцілі сюды ваду з Гараднічанкі. Яны гэта зрабілі, каб яшчэ 
болей ускладніць доступ да свайго жылля. У тыя далёкія часы людзі маглі жыць больш-
менш спакойна толькі на такой вось цяжкадаступнай, ды яшчэ добра ўмацаванай мясціне.

Амаль усё сярэднявечча, аж да пачатку 15 ст. не змяншалася пагроза, то з боку су-
седніх плямёнаў і дзяржаў, то ад хаўрусаў рабаўнікоў, якія плавалі па Нёмане. Жыхары 
Старога замку ўвесь час ўмацоўвалі сваю мясціну, рамантавалі старыя, ладзілі новыя –
больш сучасныя і магутнейшыя абарончыя збудаванні. 

Паступова нашыя продкі добра асвоілі землі Панямоння і стварылі тут асяродак вы-
сокай культуры. 3 часам змяняўся і воблік Гародні. Паселішча моцна разраслося. Праз 
дзвесце гадоў пасля з’яўлення тут людзей, у 12 ст. каля зліцця Гараднічанкі і Нёмана на 
месцы першага паселішча стаяў непрыступны замак. 3 дапамогай археалогіі – гіста-
рычнай навукі, якая вывучае мінулае шляхам спецыяльных раскопак, мы можам уявіць 
тагачасны выгляд замка. Вось ён. 

Вакол усёй гары праходзіць высокі земляны вал. Ён насыпаны не на пустое месца, 
а на спецыяльныя драўляныя канструкцыі, якія ўмацоўвалі зямлю, не давалі ёй асыпац-
ца. Паверх вала цягнецца сцяна, складзеная з таўшчэзных – як абхапіць рукамі, бярвё-
наў. Высока ў неба імкнуць драўляныя вежы з байніцамі. У самым куце над вусцем Га-
раднічанкі, абарончая сцяна складзеная не з дрэва, а з тонкай і шырокай цэглы-плінфы 
(выключна рэдкі выпадак на ўсіх усходнеславянскіх землях). Замак, які ў тыя часы назы-
ваўся дзядзінцам, падчас небяспекі даваў прытулак і людзям, што жылі за яго межамі.

Дзядзінец быў галоўным цэнтрам гораду і ўсяго Гарадзенскага княства. Тут 
жыў сам ягоны ўладар – князь разам з сям’ёй, дружынай і чэляддзю. Сярод шмат-
лікіх драўляных будынкаў выдзяляўся вялікі церам-палац, збудаваны з чырво-
най ды жоўтай цэглы-плінфы1. У гэтым будынку адбываліся ўсялякія ўрачыстыя 
цырымоніі: прыём паслоў, нарады князя са сваімі саветнікамі. Побач з церамам 
месціўся драўляны княскі дом, а таксама невялікія драўляныя будынкі – дружын-
нікаў, слугаў ды чэлядзі. Яны займалі значную частку замкавага двара. Месца на 
дзядзінцы было не надта шмат, таму ўсе жылі адзін каля аднаго, нягледзячы на 
розніцу ў заможнасці ды службовым становішчы.

У сярэднявечных гарадах не было звычаю прыбіраць ды вывозіць з падворку 
смецце. Усё выкідвалася за дзверы: абгрызеныя косці, разбітыя гаршкі, зламаныя 
лыжкі, дзіцячыя цацкі ці яшчэ якія непатрэбныя або сапсаваныя рэчы. Смецце, якое 

1 Палац гарадзенскага 
князя па памерах быў 

большы нават, чым 
у князёў найбуйней-

шых тады беларускіх 
гарадоў Полацка і 

Смаленска.



9

вымяталася з хаты, таксама выносілася на падворак. Таму вакол дамоў вельмі хутка 
«нарастала» зямля ці, як кажуць археолагі – «фармаваўся культурны слой». Менаві-
та раскопкі гэтага слою з’яўляюцца асноўным заняткам археолагаў. А для сярэдня-
вечных людзей, якія яго стваралі – то былі проста гразь і бруд. Каб не пэцкаць у ім 
ногі, падворак пакрывалі дошкамі. Гэтаксама рабілі з вуліцамі – накрывалі насцілам з 
тоўстых дошак або расколатых напалову бярвенняў. Калі дошкі на падворку ды вулі-
цы зацягваліся граззю, зверху клалі новыя насцілы. Падчас археалагічных раскопак 
на Старым замку было знойдзена больш дзесятка такіх насцілаў ці ярусаў, размешча-
ных адзін над адным.

Археолагі выявілі, што па тэрыторыі замку ў 12–13 ст. праходзілі дзве вуліцы – уз-
доўж і ўпоперак замкавага двара. Каля іх скрыжавання, недалёка ад цераму, у другой 
палове 12 ст. была збудаваная вялікая мураваная царква – на замову князя і яго сям’і. 
Сваім незвычайным вонкавым выглядам храм адразу прыцягваў увагу ўсіх прыезджых 
людзей. Ягоныя сцены былі аздобленыя плоскімі шліфаванымі камянямі і кампазіцы-
ямі з маёлікавых плітак. Камяні падбіраліся паводле каляровай гамы, пліткі пакрывалі-
ся спецыяльнай яркай палівай жоўтага, зялёнага і карычневага колераў. Скампанава-
ныя з плітак разнастайныя па форме крыжы, добра спалучаліся з каляровымі камянямі. 
З падобных адмысловых плітак была выкладзена падлога княскай царквы. Сучасныя 
даследчыкі прыйшлі да высновы, што гэты храм быў першым творам геніяльнага архі-
тэктара – стваральніка гарадзенскай архітэктурнай школы 12 ст. З усіх ягоных шэдэў-
раў да сённяшняга дня ацалела на паверхні зямлі толькі знакамітая Каложа – Бары-
саглебская царква, якая знаходзіцца на процілеглым беразе Гараднічанкі. Мяркуецца, 
што пасля некалькіх дзесяцігоддзяў працы ў Гародні, дойлід перабраўся ў Кіеў, дзе стаў 
прыдворным архітэктарам вялікага князя кіеўскага. Кіеўскі летапісец нават занатаваў 
ягонае імя і прозвішча (вельмі вялікая рэдкасць для амаль заўсёды ананімных сярэдня-
вечных архітэктараў) – Пётр Міланег. 

Падобна, на царкве гарадзенскага князя дойлід адточваў майстэрства і вучыўся на 
сваіх жа памылках. Адной з такіх памылак было ўвядзенне ў цагляную муроўку занадта 
вялікіх камянёў, якія займалі амаль усю таўшчыню не тонкай (больш за 1 м) сцяны. Да 
таго ж яшчэ, цэгла ў муроўцы не была добра «перавязаная» – шчыліны між цаглінамі 
часта размяшчаліся адна пад адной. Таму храм прастаяў «усяго» два вякі і ў 14 ст. ужо 
ляжаў у руінах. Аднак, па прычыне вельмі інтэнсіўнага жыцця на замку, гэтыя руіны 
хутка «зарасталі» культурным слоем і, дзякуючы гэтаму, ацалелі на вышыню да 4 м. 
Зараз, раскапаны археолагамі, прыдворны храм гарадзенскіх князёў ахінуты спецыяль-
ным павільёнам і даступны для наведнікаў.

Сапраўдным падарункам для археолагаў было адкрыццё ўзорнай маёлікавай падлогі 
ў кампазіцыйным цэнтры храма – пад самым купалам. Моцна парушаны ўзор, выкла-
дзены з разнастайных па форме плітак жоўтага, зялёнага, карычневага колераў, удалося, 
аднак, аднавіць. Выявілася, што гэты малюнак-узор адлюстроўвае вельмі старажытныя 
касмалагічныя ўяўленні, якія з’явіліся задоўга да ўзнікнення хрысціянства і ў сярэдня-
веччы былі распаўсюджаныя па ўсёй Еўропе. Кампазіцыя з пяці дыскаў – аднаго ў цэн-
тры і чатырох вакол яго, азначала сонца і чатыры ягоныя станы. Іншыя элементы ма-
люнка ўяўляюць сабой своеасаблівыя замовы, звязаныя з земляробствам – галоўным 
заняткам людзей сярэднявечча.

Незвычайна выглядаў інтэр’ер царквы (гэтак як і ўсіх астатніх гарадзенскіх храмаў). 
Белую вапнавую рашчыну, якая выступала між чырвонымі радамі цэглы, будаўнікі аку-
ратна загладжвалі – атрымлівалася каляровая кампазіцыя, якая стала асновай бела-
рускага нацыянальнага сцяга – бел-чырвона-белыя палосы па перыметру усяго храма. 
Акрамя таго, сцены царквы пакрытыя сеткай цёмных адтулін. Гэта гарлавіны вялікіх 
збаноў-галаснікоў (да 50 см даўжынёй), якія ўмуроўваліся ў тоўшчу сцяны. Галаснікі, 
як паказвае сама іх назва, лавілі гук-голас – не давалі яму разбівацца рэхам аб сце-
ны, глушылі адгалоссі і ўжо ачышчаным вярталі людзям у храме. Эфект гэты можна 
спраўдзіць на прыкладзе Каложы – ціхі голас, нават шэпт, выразна і чыста перадаецца 
ў самыя далёкія закуточкі царкоўнай прасторы. 

Высокая, дасканалых прапорцый, зіхацістая, як вясёлка, княская царква здалёк вы-
дзялялася сярод невялікіх драўляных будынкаў Старога замку. Людзі прыходзілі сюды 
не толькі на набажэнства, але і палюбавацца на яе хараство. 

Скупыя радкі старажытнага летапісу паведамляюць, што ў 1183 г. горад Горадзен 
пагарэў ад маланкі. Магчыма, пры пажары пацярпела і царква на дзядзінцы. Археолагі 
раскапалі яе ў 20 ст. Ад храма засталіся толькі руіны – рэшткі сцен і слупоў. Яны былі 
пакрытыя шматметровым слоем зямлі – культурным пластом, накопленым за 800 га-
доў. Царкву археолагі назвалі Ніжняй, бо над яе руінамі у канцы 14 ст. была збудаваная 
другая царква, таксама не ацалелая – гэтак званая Верхняя. Сапраўдныя назвы абодвух 
храмаў невядомыя. 

Навуковыя раскопкі Ніжняй царквы прынеслі агромністую колькасць рэчаў, звяза-
ных з царквой: развалы цэглы-плінфы, рознакаляровыя керамічныя пліткі, шліфаваныя 
камяні, кавалкі збаноў-галаснікоў, царкоўных званоў, складныя крыжы, бронзавая фі-
гурка Хрыста, узорная падлога. Гэтыя знаходкі дазволілі аднавіць воблік старажытнага 
храма. 

Галоўнымі прыхаджанамі царквы на дзядзінцы былі гарадзенскія князі. Летапісы 
даносяць да нас іх імёны. Першы – Усеваладка, трапіў на старонкі летапісу таму, што 
ажаніўся з дачкой вялікага князя кіеўскага Уладзіміра Манамаха. Сыноў Усеваладкі 
звалі Барыс, Глеб і Мсціслаў. Менавіта пад кіраўніцтвам гэтага княскага роду гарадзен-
скі дзядзінец стаў магутным абарончым умацаваннем. 

Да замка князі збіралі свае вайсковыя сілы, адсюль выпраўляліся ў паходы. На жаль, 
не захаваўся гарадзенскі летапіс, і пра справы гарадзенцаў мы даведваемся ад летапіс-
цаў іншых усходнеславянскіх земляў. А яны больш цікавіліся сваімі справамі і згадвалі 
толькі пра важнейшыя тутэйшыя падзеі, вось як пра вялікі пажар ці сумесныя ваенныя 
выправы. 

Гарадзенскае княства ў 12 ст. знаходзілася пад палітычным уплывам Кіева і мясцо-
выя князі былі змушаныя удзельнічаць у вайсковых выправах кіеўскіх уладароў. Так, 
у 1127 г. гарадзенскае войска прымала ўдзел у вялікім паходзе на Полацкую зямлю, 
а ў 1141 г. хадзіла на Галіч разам з атрадамі кіеўскіх князёў. У 1167 і 1184 г. гарадзен-
скія князі па загаду з Кіева выпраўляліся супраць полаўцаў аж у чарнаморскія стэпы. 
У выдатным літаратурным творы тых часоў «Слове пра паход Ігаравы» таксама ёсць 
напамін аб Гародні: «... трубы трубяць гарадзенскія». 

Вялікія перамены надышлі каля сярэдзіны 13 ст., калі на землі усходніх славян аб-
рынулася мангола-татарскае нашэсце. Праўда, манголы да Панямоння на дайшлі, але 
папярэдні лад жыцця тутэйшым жыхарам давялося змяняць. Перарваліся даўнія эка-
намічныя і палітычныя сувязі з паўднёвай Руссю, Візантыяй і Блізкім Усходам. У любы 
момант маглі з’явіцца ды прайсціся агнём і шабляй па гарадах і весях непераможныя 
мангольскія тумены. 

Менавіта мангола-татарская пагроза стала адной з галоўных прычынаў узнікнення 
на Панямонні новай моцнай дзяржавы са сталіцай у Наваградку. Ад самага пачатку 
існавання новага гаспадарства, увайшоўшага ў гісторыю як Вялікае Княства Літоўскае 
(ад слова «Літва» – назвы тагачаснага Панямоння), Гародня была ягонай надзейнай 
апорай. 

Аднак замест татараў гарадзенскаму замку давялося бараніцца больш ад суродзі-
чаў – валынянаў і галічан. Іхняя дзяржава – Галіцка-Валынскае княства, хоць і знахо-
дзілася пад пратэктаратам татараў, на некалькі дзесяцігоддзяў стала самай магутнай ва 
ўсходнеславянскім рэгіёне. Галіцка-валынскія войскі ў 13 ст. неаднаразова штурмавалі 
замак і змушалі гарадзенцаў пакарыцца. Але тыя не заставаліся вінныя і пры выпадку 
адказвалі тым жа. У 1275 г. па загаду вялікага князя літоўскага Трайдэна гарадзенская 
дружына знянацку захапіла багаты горад Драгічын на Падляшшы, што ў сваю чаргу, 
выклікала помсту з боку галіцка-валынскіх князёў. 

У 1277 г. адбыўся штурм гарадзенскага замку, які дэталёва апісаны ў Галіц-
ка-Валынскім летапісе. Перад замкавай брамай стаяла высокая мураваная 
вежа, якую баранілі прусы (выхадцы з суседняй Прусіі). Штурмоўцам удало-
ся захапіць гэтую вежу, што выклікала роспач сярод абаронцаў замку, бо яна 
прыкрывала самае слабае звяно абароны – уваходную браму. Праўда, тады 
гарадзенцам удалося дамовіцца з валынянамі (відаць, тыя не былі пэўныя, 
што змогуць здабыць увесь замак) і нападнікі, атрымаўшы сваіх раней захоп-
леных гарадзенцамі вояў, адышлі «ва сваясі». Дэталёвае апісанне гэтага эпізо-
ду гісторыі замку цікавае згадкай пра мураваную вежу. Несумненна, яна была 
сваячкай і равесніцай знакамітай Белай вежы ў Камянцы. Абедзве належалі 
да гэтак званых вежаў валынскага тыпу – гатычных2 абарончых збудаванняў, 
прыйшоўшых да нас з Заходняй Еўропы праз заходнеукраінскія землі. Крыні-
цы ўзгадваюць яшчэ падобнае збудаванне ў Бярэсці (слядоў не захавалася); 
да той самай сям’і належыць таксама вежа пад назвай Шчытоўка, руіны якой 
і сёння відныя на наваградскім Замчышчы. 

Даследчыкі лічаць, што менавіта тая вежа паказаная на знакамітай гравюры Гародні 
з 1568 г. Там яна выразна выдзяляецца сярод рэшты замкавых умацаванняў і мае круг-
лую форму, падобна да сваёй камянецкай сястры. Сёння на паверхні зямлі яе слядоў 
не захавалася, але ў свой час аўтару давялося ўдзельнічаць у археалагічных раскопках 
на месцы гэтага таямнічага збудавання. Раскопкі адбываліся ў цяжкіх умовах на схі-
ле гары ў самым канцы лета, калі існавала небяспека, што блізкія восеньскія дажджы 
могуць размыць наш раскоп і парушыць пляцоўку замкавай гары. Аднак мы паспелі 
ўскрыць частку магутнага (як і мае быць у гатычнай абарончай вежы) падмурка. Зда-
валася б, вырашаная праблема, прынамсі, дакладнага месцазнаходжання вежы, калі б 
не адна дзіўная дэталь, якая ўсю справу, наадварот, заблытала. Ускрыты фрагмент мура 
належаў да пабудовы, якая была ў плане не круглай, а прамавугольнай (магчыма, квад-
ратнай)! Ці то мы натрапілі на нейкае іншае невядомае дагэтуль абарончае збудаванне, 
ці то аўтар гравюры памыліўся і нашая вежа была не круглай (як камянецкая Белая 
вежа), а прамавугольнай (як наваградская Шчытоўка).

Барацьба з Галіцка-Валынскім княствам працягвалася з пераменным поспехам. 
У рэшце амаль праз сто гадоў, Вялікае Княства Літоўскае, не толькі здолела абараніц-
ца, але само пераняло большую частку тэрыторыі Галіцка-Валынскай дзяржавы.

2 Готыка, гатыч-
ны стыль – назва 
архітэктурна-мас-
тацкага стылю, 
распаўсюджанага 
ў сярэднявечнай 
Заходняй Еўропе; 
паходзіць ад назвы 
германскага племя 
готаў.

У канцы 13 ст. гарадзенцам давялося сутыкнуцца з вельмі небяспечным 
ворагам – крыжакамі. Хто яны такія, крыжакі? Як з’явіліся на нашай зямлі? 
Гэта манахі-рыцары Тэўтонскага ордэна. Назва ордэну паходзіць ад стара-
жытнага германскага племя – тэўтонаў – так часамі акрэслівалі ўсіх герман-
цаў. Менавіта немцы, за рэдкімі выключэннямі, станавіліся рыцарамі Тэўтон-
скага ордэну. Сябры гэтай арганізацыі, створанай ў канцы 12 ст. ў Палестыне, 
мелі задачай змагацца з мусульманамі за хрысціянскую веру. Гэтаму змаган-
ню было прысвечана ўсё іх жыццё, дзеля чаго яны прымалі манаскія шлюбы1

(не збіраць багаццяў, не жаніцца, слухацца духоўных кіраўнікоў) і дадаткова 
яшчэ шлюб змагання з нявернымі. Таму іх называлі манахамі-рыцарамі. Пад 
канец 13 ст. мусульмане выгналі крыжаносцаў з Палестыны. Тэўтонскі ордэн 
шукаў новага поля дзейнасці і ўрэшце знайшоў прытулак у Прусіі, прывабле-
ны сюды прапановай мазавецкага князя Конрада дапамагчы яму ў змаганні 
з язычнікамі2-прусамі. Знакам адрознення рыцара Тэўтонскага ордэна быў 
белы плашч з выявай чорнага крыжа на левым плячы. Адсюль вынікала наз-
ва – крыжакі.

Рыцары-тэўтоны, якія называлі адзін аднаго братамі, не толькі выканалі, але і пе-
равыканалі пастаўленае перад імі заданне. Праз паўстагоддзя метадычнай вайны яны 
пакарылі Прусы і стварылі на яе тэрыторыі ўласную Ордэнскую дзяржаву. Прыва-
біўшы каланістаў з нямецкіх земляў, рыцары-манахі пераўтварылі дзікі край у краіну 
з узорнай еўрапейскай гаспадаркай. Праўда, цаной дабрабыту было знікненне з карты 
Еўропы цэлага народу – старажытных прусаў – сваякоў сучасных летувісаў і латышоў. 
Непакорных тубыльцаў немцы вынішчылі ці выгналі, астатніх ахрысцілі і паступова 
асімілявалі – пераўтварылі ў немцаў-прусакаў. 

Невялікая, але выдатна арганізаваная Ордэнская дзяржава, вырасла ў над-
звычай сур’ёзную пагрозу для суседзяў – палякаў, мазаўшанаў, жамойтаў і бе-
ларусаў. Галоўная ідэя рыцараў-манахаў – змаганне за хрысціянскую веру, 
паступова пераўтварылася ў ідэалагічнае прыкрыццё звычайнай прагі да захо-
пу новых земляў і багаццяў. Ордэн ваяваў ужо не толькі з язычніцкімі плямё-
намі, але і з братамі па веры – беларусамі (хрысціянамі, праўда, усходняга аб-
раду – схізматыкамі) і нават з каталікамі-палякамі. Войны з польскімі князямі 
крыжакі тлумачылі тым, што тыя падтрымліваюць паганаў3.

У той самы год, калі было здушана паўстанне апошняга няскоранага прускага племя, 
крыжакі першы раз атакавалі Вялікае Княства Літоўскае. Іхны храніст запісаў пад гэ-
тым 1283 г.: «Скончылася вайна пруская, пачалася вайна ліцвінская». 

Гародня са сваім замкам па прычыне геаграфічнага становішча на самым захадзе 
краіны, раптоўна апынулася на пярэднім краі вайны. Гарадзенскі замак аказаўся важ-
нейшым стратэгічным цэнтрам, вузлом абароны, які прыкрываў усю Літву. Да таго ж, 
ён панаваў над самым старажытным і самым буйным ды багатым горадам на Нёмане. 
Крыжакі імкнуліся любым коштам яго здабыць, нашыя нізавошта не хацелі аддаваць. 
Зацятая барацьба за Гародню, якая зацягнулася больш чым на стагоддзе (працягвалася 
ад апошніх дзесяцігоддзяў 13 да пачатку 15 ст.) цалкам змяніла воблік ягонай галоўнай 
цытадэлі – старажытнага замку на мысе гары пры ўпадзенні ў Нёман Гараднічанкі. На 
той час ён называўся ўжо не дзядзінцам, а Верхнім замкам, у адрозненне ад Ніжняга 
замку на суседняй гары (тут знаходзіўся галоўны гарадскі пасад – вакольны горад, сён-
няшняя назва Новы замак). Пад пагрозай крыжацкіх нападаў гарадзенцы былі выму-
шаныя абнесці валамі і равамі усю гарадскую тэрыторыю. 

Стары замак у Гародні з гонарам вытрымаў усе бітвы і аблогі. Калі ворагу ўдавалася 
ўзяць верх над яго абаронцамі, то ненадоўга. Сотні і тысячы разоў сцены замка пры-
малі на сябе магутныя ўдары вялізных камянёў, пушчаных з камнекідальных машын. 

1 Шлюб – тут ма-
наская прысяга, абет. 

2 Язычнікі – так 
называлі народы, якія 

не спавядалі хрысціян-
скую рэлігію. 

3 Пагане – тое ж, 
што і язычнікі.

Неаднойчы ваколіцы агалошваліся ляскатам зброі і ваяўнічымі крыкамі ворагаў, якія 
ішлі на прыступ. Шмат абаронцаў злажыла галовы на замкавых мурах і пахавана ў руі-
нах Ніжняй царквы і на гарадскіх могілках. Замак паступова змяняўся, дапасоўваўся да 
новых спосабаў вядзення аблогі, на якія ордэнскія рыцары былі вялікімі майстрамі. 

Звесткі пра тыя баі мы атрымалі праз крыжацкія хронікі. Сведчанне варожага храніс-
та – лепшая ацэнка баявой славы гарадзенцаў. Мы падрабязна раскажам пра гэты най-
цяжэйшы, але адначасова і найслаўнейшы перыяд гісторыі Старога замку. Замак і яго 
абаронцы таго вартыя. 

У 1988 г. непадалёк ад Старога замка, дзесьці ў 1,5–2 кіламетры ніжэй па цячэнню Нё-
мана, некалькі гарадзенскіх школьнікаў знайшлі незвычайны скарб. У лесе на нёманскім 
абрыве ля самай вады яны адкапалі поўны набор зброі і рыштунку коннага воіна 13 ст. 
Там былі меч, шлем, барміца (кальчужны каўнер да шлему), наканечнікі дзіды і дроціка, 
баявая сякера, стрэмя, тры шпоры, шпілька да плашча. Аўтар гэтых радкоў па свежых 
слядах правёў археалагічнае абследаванне месца знаходкі і знайшоў яшчэ паясную спраж-
ку. Для нас рыцарскі набор 13 ст. – перш за ўсё гістарычная каштоўнасць (прычым вялі-
кая, бо такія знаходкі здараюцца прыблізна адзін раз на дзвесце гадоў), а для людзей таго 
часу ён быў сапраўдным скарбам. Жалеза тады вельмі дорага каштавала, а выраб камп-
лекту рыцарскай зброі варты быў цэлага маёнтку. Па асаблівасцях формы паасобных рэ-
чаў было відаць, што іх вырабілі усходнеславянскія, менавіта, беларускія майстры. Адзін 
з прадметаў – наканечнік дзіды, як дзве кроплі вады падобны на дзіду, раскапаную архе-
олагамі на Старым замку. Адсюль вынікала сувязь знаходкі з гарадзенскім замкам. На-
пэўна, мы ніколі не даведаемся, як тыя рэчы трапілі на процілеглы нёманскі бераг. Вельмі 
верагодна, што гарадзенскі рыцар схаваў свой цяжкі баявы рыштунак на самым беразе, 
каб улегцы пераправіцца праз Нёман. Напэўна, яму вельмі на гэтым залежала. Можа, ён 
ратаваўся ад надышоўшага крыжацкага атраду ці нёс у замак вестку пра крыжацкі напад. 
Хіба, мы ніколі не даведаемся, як было на самой справе, але вядома, што па свой рышту-
нак беларускі рыцар не вярнуўся. Гэта можа азначаць толькі адно – ён загінуў, верагодна, 
так і не дабраўшыся да замку. Вярнулася туды толькі яго зброя, праўда праз семсот з ліш-
нім гадоў. Яна заняла ганаровае месца ў экспазіцыі гісторыка-археалагічнага музею.

Вялікія і малыя атрады ордэнскіх вояў рэгулярна прыходзілі пад ягоныя сце-
ны, часам па некалькі разоў на год. У 1284 г. да Гародні падступіў з вялікім войскам 
правінцыйны магістр4 ордэна Конрад Цірберг. Ордэнскі храніст паведаміў, што кры-
жакі прыйшлі пакараць прусаў, якія раней ўцяклі ад іх, пакінуўшы свае спрадвечныя 
землі. Вялікі князь літоўскі Трайдэн пасяліў бежанцаў у Гародні. Пад 1276 г. у ордэн-
скай хроніцы запісана: «У тым самым годзе, у зімнюю пару, браты зноў з узброе-

ным атрадам уварваліся ў названую зямлю Пагезанію і зноў спустошылі яе аг-

нём і рабункам, вылавілі і пазабівалі ўсіх акрамя нямногіх, якія ўцяклі ў Літву, 

у ваколіцы замку Гародня. І так усю Пагезанію пераўтварылі ў пустку». Гэтая 
інфармацыя пацвярджаецца Галіцка-Валынскім летапісам: «У лета 6784 (1276 г. –

А. К.). Прыйшлі прусы да Трайдэна са сваёй зямлі няволяю ад немцаў; ён жа 

прыняў іх да сябе і пасадзіў частку у Горадне, а частку іх пасадзіў у Слоніме»

Пад час выправы 1284 г. правадніком у крыжакоў быў прус па імені Скомунд, 
які раней таксама жыў у Гародні, але потым вырашыў вярнуцца дамоў і пака-
рыцца крыжакам. Перайшоўшы Нёман, немцы прыступілі да аблогі горада. 
Стралялі з лукаў і арбалетаў, камнекідальных машын, рыхтавалі штурм. Залога5

горада была спакойнай – спадзявалася на моц сваіх муроў. Калі немцы палез-
лі на сцены, пачалася страшэнная сеча. Немцы закідвалі на забаролы вяроўкі 
з крукамі, лезлі ўгару па прыстаўных лесвіцах. Абаронцы скочвалі на галовы 
штурмавікоў вялізныя бярвёны і камяніскі, нямала паклаўшы крыжакоў. Усё ж 
пасля шматгадзіннага штурму ордэнскія жаўнеры ўварваліся ў горад. Спалілі 
дамы, жыхароў каго забілі, каго забралі ў няволю. Але, увага! Увесь час гаворка 
ішла пра горад і гарадскія ўмацаванні. Пра замак нямецкая хроніка маўчыць. 
Самы галоўны замак – Верхні замак, відавочна, ацалеў, інакш храніст не прамі-
нуў бы расказаць аб яго падзенні. Напэўна, немцы ўзялі толькі Ніжні замак. 

4 Кіраўнік прускай 
правінцыі ордэна; у 
Прыбалтыцы была 
яшчэ Інфлянцкая 
(Лівонская) правінцыя 
ці філія на чале з улас-
ным магістрам.

5 Залога – гарнізон.

Новы вялікі князь Віцень адбудаваў горад, вярнуў у яго тых жыхароў, хто здолеў 
ўцячы і хаваўся па лясах і балотах. Па загаду князя былі ўзведзеныя новыя ўмацаванні. 
3 імем гэтага гаспадара звязанае з’яўленне беларускага дзяржаўнага герба. У Густынс-
кім летапісе сказана, што ў канцы 13 ст. Віцень узяў сабе герб: «рыцер збройны на коне 
с мечем, еже ныне. Наричут погоня». 

Абаронцы Гародні многа ўвагі і сіл аддавалі ўмацаванню замка. Найперш стараліся як 
мага надзейней умацаваць уваход – самы небяспечны ўчастак абароны. У гарадзенскім 
замку мост з пасаду да брамнай вежы быў пакладзены не прама да ўвахода, а загінаўся 
дугой пад самыя сцены. Усе, хто па ім ішоў, знаходзіліся ў зоне абстрэлу як са сценаў, так 
і з высокай мураванай вежы, спецыяльна пастаўленай дзеля прыкрыцця уваходу.

Частка моста, якая прымыкала да брамы, была пад’ёмнай. Кожны вечар мост з грука-
там падымаўся на моцных ланцугах, прыціскаўся да варот і ствараў такім чынам дадат-
ковую заслону. Варта на вежы была гатовая пры першай небяспецы падняць яго і днём.
Але падцягванне моста ланцугамі – справа даволі марудная, ворагі маглі паспець прас-
кочыць у вежу і перашкодзіць варце. Пры апушчаным перад ворагам мосце не дапамо-
гуць ні крутыя абрывы Замкавай гары, ні магутныя сцены. Нават калі самыя вароты за-
чыненыя, іх можна выламаць таранам. Таму ў замку мелася яшчэ адно прыстасаванне 
для абароны брамы на выпадак неспадзяванай небяспекі. Над праходам праз брамную 
вежу вісела, падвязаная вяроўкай, цяжкая сталёвая кратаўка – герса. Пры гвалтоўнай 
патрэбе вартавы ў адзін момант перасякаў вяроўку – герса ападала і перакрывала пра-
ход. Тады ўжо спакайней можна было падымаць мост, зачыняць вароты ды выбіваць 
ворагаў, якія ўсё ж паспелі праслізнуць у замкавы двор. 

Праз нейкі час пасля першага нападу крыжакі аж два разы за год спрабавалі 
захапіць Гародню. Гэта было у 1296 г. Спачатку ўзімку на яе выправіўся з немалым 
войскам камандор6 з Балгі Зігфрыд Райнберг. Ордэнскі храніст, які сам мог быць 
удзельнікам паходу, падрабязна апісаў адзін ягоны эпізод. Дэталі настолькі выраз-
ныя і эмацыйныя, што гэты выпадак хвалюе нас і зараз, хоць мінула ўжо больш за 
семсот гадоў. Ордэнскае войска ўжо набліжалася да гораду (з левага берагу Нёма-
ну), калі разведчыкі заўважылі на снезе свежыя сляды невялікага коннага атраду, 
напэўна, перадавой варты гарадзенцаў. Немцы кінуліся па тых слядах, хутка дагналі 
атрад узброеных ліцвінаў і ўсіх пасеклі. Але адзін з беларускіх вояў (па тэрміналогіі 
храніста «русін»), хоць і быў цяжка паранены, скінуў нямецкага вершніка з каня, 
здолеў падняцца ў яго сядло і ўцячы. Аднак вялікія плямы крыві на конскіх слядах 
давалі падставу меркаваць, што далёка ён не ад’едзе. Крыжацкі вой па імю Вальтэр, 
кінуўся па тых крывавых слядах і дагнаў русіна, які ад страты крыві моцна асла-
беў – не мог не тое, каб бараніцца, але нават хутка ехаць канём. Крыжак з халоднай 
крывёй дабіў параненага, забраў каня і вярнуўся да сваіх. Паход працягваўся далей, 
але без асаблівых поспехаў. Крыжакі перайшлі па лёдзе Нёман, напалі на наваколь-
ныя вёскі і спалілі дальняе гарадское прадмесце. Да замка падыходзіць збаяліся. 

У той самы год, калі вялікі князь гасціў у Інфлянтах7, крыжакі вырашылі 
скарыстацца з яго адсутнасці. Каралявецкі8 камандор сабраў вялікую банду ра-
баўнікоў, паставіў іх пад каманду рыцара ордэна Генрыха Зухверта і накіраваў 
на Гародню. Аднак крыжакі пралічыліся. Абарона краю, нават у адсутнасць гас-
падара, працавала як мае быць. Немцы сунуліся былі пад замкавыя сцены, але 
атрымалі такі моцны адпор, што мусілі адысці з вялікімі стратамі. Да таго яшчэ 
з замка выскачыў моцны атрад і пагнаў рабаўнікоў да самых Прусаў. Тыя не мелі 
нават магчымасці адпачыць, збочыць з дарогі, каб здабыць якое харчаванне.

Тым не менш крыжакі і надалей стараліся выбраць адпаведны момант, каб ударыць, калі 
іх не чакалі. Галоўнай мэтай заўсёды быў гарадзенскі замак. У маі 1306 г. вялікі князь Віцень 
павёў сваё войска ў паход на Польшчу. Крыжацкія шпіёны тут жа данеслі пра гэта сваім 
камандзірам. Прускі магістр Конрад Сак прыйшоў да высновы, што ў гарадзенскім замку 
вояў амаль не засталося, бо ўсе пайшлі з Віценем. Магістр паспяшаўся выправіць сваё вой-
ска, у тым ліку 400 адборных кавалерыстаў. Крыжакі лічылі, што проста зоймуць замак, не 

6 Камандор (па-нямец-
ку – комтур) – адзін 

з вышэйшых чыноў 
ордэна, кіраўнік вайс-
кова-адміністрацый-

най акругі. 

7 Інфлянты – інакш 
Лівонія – гістарычная 

назва, тэрыторыі, 
якая ўключала сучас-
ную Латвію і частку 

Эстоніі. 

8 Каралявец, па-нямец-
ку Кёнігсберг – гіста-

рычная назва сучасна-
га Калінінграда.

сустрэўшы супраціўлення. Каб прыблізіцца да горада непрыкметна, Нёман перайшлі далёка 
збоку. Моцная бура з громам, дажджом і градам прыкрыла падыход крыжакоў пад самы го-
рад. Яны нечакана захапілі прадмесце, але пакуль рабавалі ды забівалі жыхароў, залога замку 
падрыхтавалася да адпору. У выніку немцы мусілі адыходзіць, забраўшы з сабой тое, што 
паспелі, нават пажару не змаглі нарабіць, як паведамляе іх храніст, з-за магутнай залевы. 

Аднак літаральна ўслед надышло вялікае крыжацкае войска. У ім было за 
сотню рыцараў і шэсць тысяч коннікаў9. З другога боку на дапамогу замку па-
дышло беларускае войска. Бітва распачалася на самым узыходзе сонца і пра-
цягвалася да палудня. Перавага хілілася то ў адзін, то ў другі бок, потым кры-
жакі не вытрымалі і адступілі з вялікімі стратамі. Па інфармацыі іх храніста 
стралой быў забіты адзін з найлепшых рыцараў ордэна Хартман Эльстэрбург. 

Беларуска-літоўскае гаспадарства гартавалася ў бесперапынных войнах з крыжака-
мі. Беларусы не толькі паспяхова баранілі свае замкі, але і рэгулярна выпраўляліся з па-
ходамі на варожую тэрыторыю. У 1311 г. вялікі князь Віцень арганізаваў буйны паход 
на Прусы. Вялікія вобласці ордэнскай дзяржавы Самландыя і Натангія былі спустоша-
ныя, але ніводзін атрад крыжакоў не адважыўся высунуць носа з умацаваных замкаў. 

У той час у крыжацкай няволі знаходзіўся адзін ліцвін шляхетнага паходжання, які 
да палону служыў пры двары вялікага князя. У абмен за волю ён паабяцаў крыжакам 
здаць Гародню і яе замкі. Крыжакі хутка сабралі войска ў пяць тысяч чалавек, якое 
павёў на ласую здабычу сам вялікі камандор Генрых фон Плоцке. Аднак аказалася, што 
ліцвін усё ж неяк здолеў паведаміць пра выправу вялікаму князю Віценю. 

Ужо пад самым горадам крыжакі злавілі старога, выпраўленага з замку на разведку. Ад 
яго даведаліся, што Віцень з агромністым войскам ужо чакае іх пад Гародняй і мае намер 
атакаваць падчас пераправы праз Нёман. Вялікі камандор паспяшаўся вярнуцца туды, ад-
куль прыйшоў, але на гэтым не супакоіўся. У той жа год ён з буйным войскам зноў пады-
шоў пад Гародню. Зноў каля горада злавілі чалавека, на гэты раз то быў вой з пагранічнай 
варты. Той пад катаваннем расказаў пра невялікі атрад ліцвінаў, які выправіўся рыхтаваць 
вялікаму князю месца для палявання. Крыжакі тых людзей усіх пабілі.

9 Рыцары ордэна, якіх 
нават у часы найвялік-
шага росквіту аргані-
зацыі было толькі каля 
сямісот, выконвалі ролю 
вайсковых камандзіраў.

У 1314 г. камандор Генрых, каб выправіць сваю пахіснутую рэпутацыю ваякі, рашыў-
ся на справу, на якую дагэтуль ні адзін крыжацкі правадыр не адважваўся. Ён задумаў 
зайсці далёка ў тыл Гародні і напасці на сталіцу Літвы – Наваградак. Сабраў вялікае 
войска, нарыхтаваў на чатыры месяцы харчавання і ў верасні пайшоў цішком праз Над-
нарвянскую пушчу. Мінуўшы трэцюю частку дарогі, загадаў пакінуць у лесе пад вартай 
частку прадуктаў, на выпадак калі на адваротнай дарозе забракне харчавання. Затым 
далей, у лесе непадалёк ад Гародні, крыжакі таксама пакінулі склад харчавання і паўта-
ры тысячы коней з вартай у 30 лепшых жаўнераў. 

Ва ўмовах шматгадовай амаль безперапыннай вайны ліцвіны, гэтаксама як і крыжакі, 
арганізавалі надзейную пагранічную варту і выведку. Пра надыход вялікага ордэнскага 
войска хутка стала вядома ў Гародні. Разведчыкі слядзілі рух ворага і прымалі неабход-
ныя меры. Папярэджвалі жыхароў з паселішчаў на крыжацкім маршруце і рэалізоўвалі 
звычайную ў такіх выпадках тактыку «выпаленай зямлі». Ордэнскія аддзелы рухаліся 
па спустошаным краі са спаленымі вёскамі і знішчанымі пасевамі на палях (большая 
частка ўраджаю ўжо была сабраная і схаваная). 

Наваградскія брамы аказаліся наглуха замкнутыя, а жыхары гатовымі да бітвы на валах 
і сценах. Пасля некалькіх прыступаў крыжакі ўзялі спалены вакольны горад, а гараджане 
зачыніліся ў замку. У ордэнскага войска не было ні здабычы, ні палонных, яго абоз пад зам-
кам стаяў пусты. Наваградчане мужна бараніліся на сценах замку, ды яшчэ праводзілі неча-
каныя вылазкі. Праз некаторы час крыжацкім воям не стала хапаць ежы, яны баяліся ў по-
шуках яе адыходзіць далёка ад свайго войска – ліцвінскія дазоры толькі гэтага і чакалі.

Кіраўнікі паходу прынялі рашэнне адступаць назад у Прусы. Хуткім мар-
шам прышлі да склада пад Гародняй, але не знайшлі ні коней, ні прыпасаў, 
а толькі трупы варты. Гэта Давыд – гарадзенскі намеснік1 напаў з дружынай, 
пабіў варту і забраў прыпасы. У войску крыжакоў пачаўся голад, заставалася 
адзіная надзея на апошні склад. Ён быў схаваны ў лесе ўжо бліжэй да прускай 
мяжы і меркавалася, што гарадзенцы наўрад ці змаглі туды дабрацца. Войска 
з апошніх сілаў памкнулася да схованкі, бласлаўляючы прадбачлівасць свайго 
кіраўніка. Аднак і апошні склад аказаўся пусты – тут таксама пабываў Давыд 
Гарадзенскі. Знясіленых людзей ахапіла роспач сярод дрымучай пушчы, вой-
ска перастала існаваць – кожны пачаў ратавацца паасобку – шукаць якой-не-
будзь ежы і прабірацца да свайго краю. Храніст паведамляе, што коней ужо 
не засталося – пагінулі, або пайшлі на харчаванне. Да таго ж навакол гойсалі 
ліцвінскія аддзелы. Шмат хто з удзельнікаў таго паходу альбо загінуў ад гола-
ду, або быў злоўлены ліцвінамі. Хроніка паведамляе, што тыя нямногія, хто 
вярнуўся, выглядалі нібы здані, паўсталыя з магілаў. Некаторыя з іх не змаглі 
перажыць той прыгоды і памерлі ўжо дома пасля працяглай хваробы. Гэтую 
выправу на Беларусь доўга памяталі ў Прусах. 

У апісанні таго крыжацкага паходу на Наваградак ордэнскі храніст называе імя Да-
выда – гарадзенскага намесніка. Гэта быў мужны энергічны чалавек, вопытны і таленаві-
ты военачальнік. Да таго ж яшчэ ён меў высокае паходжанне, бо парадніўся з вялікім 
князем Гедымінам, ажаніўшыся з ягонай дачкой. Акрамя таго, ягонае імя паказвае, што 
ён быў праваслаўным хрысціянінам. Паводле легенды, Давыд быў сынам знакамітага 
нальшанскага князя Даўмонта, які праславіўся як службовы князь Пскоўскай рэспуб-
лікі. Ужо тое, што вялікі князь парадніўся з Давыдам, паказвае на надзвычай высокае 
становішча ў дзяржаве не толькі ягонай асобы, але і даверанага яму гораду. 

1 Намеснік – службо-
вая асоба ў Вялікім 
Княстве Літоўскім, 
прадстаўнік вялікага 
князя, узначальваў 
мясцовае кіраванне.

Неўзабаве зяця гаспадара сталі называць Давыдам Гарадзенскім. Ён спраўна 
кіраваў адным з важнейшых гарадоў і замкаў дзяржавы, здолеў арганізаваць ра-
шучы адпор крыжакам. Давыд не толькі мужна бараніўся ў замку, але праводзіў 
паспяховыя паходы на Прусы. Вайна з крыжакамі стала зместам усяго ягонага 
жыцця. Так вясной 1319 г. намеснік Давыд, ці, як яго называлі крыжакі, кашта-
лян2, на чале атраду ў 800 вояў, пайшоў у паход на Прусы, там паставіў усюды 
засады і, набраўшы многа здабычы, павярнуў назад. Тым разам поўнага поспеху 
не атрымалася, бо крыжакі паспелі зламаць мост на дарозе і затрымалі войска 
Давыда, пакуль сабралі свае сілы. Адбылася бітва, пасля якой Давыд, пакінуўшы 
здабычу, вярнуўся дадому.

Вялікі князь давяраў Давыду важныя і адказныя вайсковыя аперацыі, якія сягалі на-
шмат далей за гарадзенска-прускую мяжу. У 1323 г. Пскоўская рэспубліка папрасіла 
дапамогі супраць інфлянцкіх крыжакоў, якія пазабівалі пскоўскіх паляўнічых, рыбакоў 
і купцоў. Па даручэнні вялікага князя Давыд набраў ахвотнікаў сярод маладых вояў і вы-
правіўся ў няблізкі шлях. Найперш прайшоўся па эстонскіх уладаннях крыжакоў, потым 
рушыў на падмогу абложанаму ворагам Пскову. Знянацку атакаваўшы крыжацкі абоз, 
захапіў яго, знішчыў абложныя машыны, разграміў лепшую частку нямецкага войска. 
У выніку крыжакі былі вымушаныя згадзіцца на 18-гадовае перамір’е з Псковам.

2 Кашталян – камен-
дант замка.

Акрамя крыжакоў ліцвіны не ўпускалі выпадку пара-
баваць землі саюзнікаў крыжакоў – мазавецкіх князёў. 
У 1324 г. Давыд Гарадзенскі са сваім войскам моцна спусто-
шыў Плоцкую зямлю. Былі разрабаваныя ўладанні плоцка-
га біскупа і князя Земавіта (землі іншага мазавецкага кня-
зя – Вацлава не чапалі – той таксама быў зяцем Гедыміна). 

У 1326 г. Давыд Гарадзенскі быў забіты падчас вяртан-
ня з яшчэ адной далёкай і паспяховай выправы на нямец-
кія землі – на гэты раз ліцвіны хадзілі аж у Брандэнбург, 
менавіта на Франкфурт над Одэрам. На адваротнай да-
розе падчас прывалу, яго забіў адзін мазавецкі шляхціц –
ударыў дзідай у спіну. Магчыма, мазаўшанін помсціў за 
шкоды, нанесеныя ягонай зямлі ў ранейшых паходах га-
радзенскага князя.

Смерць Давыда – мужнага і таленавітага правадыра –
была вялікай стратай не толькі для гарадзенцаў, але і ўсёй 
краіны.

У сярэдзіне 14 ст. на еўрапейскія землі прыйшла страшная бяда: эпідэмія бубоннай 
чумы, якую называлі чорнай смерцю, бо на целе хворага з’яўляліся плямы чорнага ко-
леру. Чума прынесла страшэнныя спусташэнні ўсёй Еўропе, найперш краінам, якія мелі 
непасрэдныя гандлёвыя кантакты з азіяцкімі землямі, адкуль пошасць і прыйшла да 
нас. Акрамя таго, у 14 ст. пагоршыўся клімат – стаў халаднейшым, і, адпаведна, знізілі-
ся ўраджаі. Усе гэтыя беды склаліся на сур’ёзны крызіс сярэднявечнай Еўропы, выразам 
якога было значнае змяншэнне колькасці насельніцтва. Крыніцы не паведамляюць, ці да-
пала чума Беларусь, але дакладна вядома, што крызіс не абмінуў і нашу краіну, у тым ліку 
Гародню. Археалагічныя раскопкі паказваюць, што тэрыторыя горада ў гэты час значна 
паменшылася, а культурныя слаі 14 ст. на гарадскіх пасадах амаль адсутнічаюць. Жыццё 
па-ранейшаму канцэнтравалася ў замку, хоць па археалагічных знаходках відно выразнае 
збядненне матэрыяльнай культуры і запавольванне накаплення культурнага слою.

Людзі часткай паўміралі, часткай паўцякалі з горада. Але не спынялася жыццё на га-
радзенскіх замках. Праз раскопкі відаць, што людзі тут жылі пастаянна. У 1360 г. зноў 
быў мор, такі ж страшны, як і чорная смерць. 

Тым не менш крыжакі не спынялі свае напады, і нашыя продкі напружвалі ўсе сілы, 
каб у такіх страшных варунках не загінуць, каб выратаваць свой народ. 

У 1361 г. крыжакі прыйшлі на Гародню, але нашыя воі не далі ім пераправіцца праз Нё-
ман. Рыцары-крыжакі – рабаўнікі і гвалтаўнікі – падманвалі ўвесь свет, выдаючы вайну 
з беларусамі як святое змаганне за хрысціянскую веру. I ім верылі. 

Так, напрыклад, у 1363 г. да немцаў-крыжакоў прыбылі рыцары з Англіі і Шатландыі, 
каб выступіць супраць язычнікаў. Пайшлі ўсе разам на вялікі пост да Гародні, дзе кіра-
ваў князь Пацірг. 

Калі войска крыжакоў падышло да горада, князь выслаў насустрач жыхароў з хле-
бам і соллю. У дэлегацыі былі святары з крыжамі і іншымі хрысціянскімі знакамі. За-
межныя рыцары, якія ішлі ваяваць за Хрыста, не адважыліся адвергнуць хрысціянскае 
прывітанне, прынялі хлеб-соль. Затым выказалі абурэнне крыжакам і адышлі ад гора-
да. За імі пайшлі і пасаромленыя тэўтоны. 

У 1370 г. крыжакі ліхаманкава рыхтаваліся да вайны, але на гэты раз небяспека пагра-
жала ім самім. Беларусы і летувісы ўварваліся ў Прусы двума войскамі: адно з Гародні 
пад кіраўніцтвам Кейстута прайшло праз пушчу, знянацку напала на крыжацкі замак 
Орстэльбург, з першага налёту выбіла залогу і спаліла замак. Затым Кейстут прайшоў 
праз усе Прусы і злучыўся з другім войскам пад кіраўніцтвам вялікага князя Альгерда. 
Тут адбылася ўпартая бітва з крыжакамі, пасля якой наша войска вярнулася дамоў.

Старому замку ў Гародні давялося прыняць удзел і ў міжусобнай вайне па-
між сынамі Альгерда і Кейстута – стрыечнымі братамі Ягайлам ды Вітаўтам. 
Апошні быў гарадзенскім князем; бацька паставіў яго сюды на самастойны 
ўдзел, каб любімы сын патроху засвойваў навуку дзяржаўнага кіравання. 
Вітаўт кіраваў добра і шмат зрабіў для Гародні (найперш для гарадзенскага 
замку, пра што аповяд у спецыяльным раздзеле). Гарадзенцы любілі свайго 
князя і да апошняй магчымасці захоўвалі яму вернасць. 

Ягайла ж быў пакінуты бацькам Альгердам на пасадзе гаспадара – вялікага 
князя літоўскага. Неўзабаве пасля смерці Альгерда справа дайшла да сапраўд-
най вайны паміж Ягайлам з аднаго боку і ягоным родным дзядзькам – Кейс-
тутам Гедымінавічам з сынам Вітаўтам – з другога. Пад час міжусобнай вайны 
ў 1380 г. Кейстут і Вітаўт былі схопленыя Ягайлам і кінутыя ў лёхі Крэўскага 
замку. Кейстут жывым адтуль ужо не выйшаў, а Вітаўт, пераапрануты жанчы-
най, уцёк у Ордэн, скуль працягваў змаганне за ўладу ў Вялікім Княстве. 

У 1385 г. Ягайла прыняў ад палякаў прапанову стаць іхнім каралём, шляхам шлюбу 
з каралевай Ядвігай. Аднак губляць уладу над Літвой таксама не хацеў і таму абяцаў 
польскім магнатам прылучыць сваю радзіму да іхнага каралеўства. Сярод ліцвінскага 
баярства ўзнялася хваля абурэння, з чаго скарыстаўся Вітаўт і стаў на чале змагання за 
незалежнасць краіны. 

Менавіта ў Гародні ў 1389 г. Вітаўт сабраў сваіх прыхільнікаў, каб заваяваць вялікак-
няскую карону. Яго падтрымала шматлікая беларуская шляхта, якая не хацела быць 
у залежнасці ад польскага караля. Па дапамогу супраць Ягайлы Вітаўт звярнуўся нават 
да злейшых ворагаў айчыны – крыжакоў. Тыя ахвотна далі Вітаўту войска, бо бачылі 
выгоду ў любой міжусобнай свары ў Літве. Распачалася вайна. Важнейшай апорай Ві-
таўта была Гародня са сваімі замкамі. 3 летапісаў мы ведаем пра існаванне тады ў го-
радзе двух замкаў – Верхняга і Ніжняга. Верхні – самы магутны, гэта наш Стары, Ніжні 
знаходзіўся на месцы цяперашняга Новага замку. 

Вясной у 1390 г. Ягайла з польскім войскам прыйшоў здабываць Гародню. Два га-
радзенскія замкі мелі адборную залогу і дасведчаных кіраўнікоў. Камандаваў абаронай 
саюзнік Вітаўта – дасведчаны ў вайсковай справе крыжак Марквард Зальцбах. Сам 
Вітаўт у гэты час спяшаўся да Гародні з крыжацкай падмогай, вёз на вазах жыўнасць 
і прыпасы. Ягайла спрабаваў штурмаваць замкавыя умацаванні, але ўсюды сустракаў 
упартую і добра арганізаваную абарону. Яшчэ да падыходу Ягайлавага войска крыжакі 
панішчылі навакольныя вёскі, да таго ж настала вясенняе бездарожжа і ў войску поль-
скага караля пачаўся голад. 

Тым часам Вітаўт падышоў да гораду з процілеглага берага Нёману і пачаў шукаць 
спосабу пераправы да замкаў. Па яго загаду праз бурлівую ў гэтым месцы раку быў 
перацягнуты ланцуг наўпрост да Верхняга замку. Трымаючыся за ланцуг, можна было 
перапраўляць лодкі, нагружаныя прыпасамі, да абаронцаў. Жаўнеры Ягайлы не маглі 
падысці да ланцуга, бо замкі панавалі над ракою. Тады палякі пачалі пускаць зверху па 
імклівай рацэ вялізныя бярвёны, якія ўрэшце той ланцуг разарвалі. Летапіс паведам-
ляе, што на гэта Вітаўт «з вялікай шкадобай» глядзеў. Работнікі з ланцуга пападалі ў ва-
ду, адзін з іх, ратуючы жыццё, даплыў да правага берага і трапіў у рукі палякаў. Ад яго 
Ягайла даведаўся пра намеры Вітаўта. Націск на замкі ўзмацніўся і неўзабаве палякі 
захапілі слабейшы Ніжні замак. Крыжакі з войска Вітаўта вырашылі, што стаяць далей 
ня мае сэнсу і пачалі адыход. Тым не менш залога Верхняга замку, нават не атрымаўшы 
падмогу, працягвала адчайна змагацца і здала замак Ягайлу толькі пасля амаль беспе-
рапынных шасцітыднёвых штурмаў. 

Вітаўт не збіраўся надоўга аддаваць Ягайлу свой горад. Ужо праз год ягонае 
войска прыйшло вяртаць Гародню. Сітуацыя перамянілася. Цяпер у Верхнім 
замку баранілася залога Ягайлы, якая часткова складалася з палякаў, але боль-
шай часткай з беларусаў і летувісаў1. Войска Вітаўта не асягнула б поспеху, калі 
б не тыя ліцвіны ў замку. Абстрэл з гарматаў (тады яшчэ вельмі прымітыўных) 
не рабіў ніякай шкоды сценам, але раптам у замку пачаўся пажар. Беларусы 
і летувісы з замкавай залогі кінуліся на палякаў, павязалі, замкнулі ў лёхах і ад-
крылі браму перад Вітаўтам.

Відавочна, за дапамогу супраць Ягайлы Вітаўт дазволіў крыжакам збудава-
ць два невялікія замкі каля Гародні на левым беразе Нёмана: адзін насупраць 
гораду, другі трохі далей. Гросмайстар2 Тэўтонскага ордэна Конрад Валенрод 
без прамаруды арганізаваў дастаўку матэрыялаў і работнікаў. Замак хутка быў 
збудаваны, названы Ноенгардэн (Новая Гародня) і абсаджаны крыжацкай за-
логай. Ордэн зрабіў чарговы важны крок да здабычы Гародні – займеў свае 
базы непасрэдна каля самога гораду.

1 Крыніцы ўсіх разам 
часта называлі ліцвіна-
мі – ад назвы дзяржа-
вы – Літва, Вялікае 
Княства Літоўскае.

2 Гросмайстар (па ня-
мецку – хохмайстар) –
вярхоўны кіраўнік 
ордэна.

Неўзабаве Вітаўт набраў такую 
сілу ў Літве, што Ягайла палічыў за 
лепшае з ім прымірыцца. Заклю чыў-
шы Востраўскае пагаднен не (1392 г.), 
па якому атрымаў вярхоўную ўладу 
ў краіне, Вітаўт зноў заняўся важней-
шай дзяржаўнай справай – паўстры-
маннем Ордэна. Найперш ачысціў ад 
крыжакоў граніцу. Спачатку з вялікім 
атрадам Вітаўт нечакана захапіў Коў-
ну1, затым паімчаўся ў Гародню, кры-
жакоў, якіх там заспеў, кінуў у турму, 
а замак забяспечыў моцнай залогай. 
Крыжацкай залозе ў Ноенгардэне за-
гадаў выйсці з замку і здацца, а калі 
тыя адмовіліся, пачаў рыхтаваць 
штурм. Крыжакі палічылі за лепшае 
скарыцца і пайшлі ў вязніцу, а іх за-
мак быў спалены.

Ордэнскае кіраўніцтва не магло дарава-
ць Вітаўту такую «здраду». Скарыстаўшыся 
з ягонай адсутнасці (вялікі князь у гэты час 
знаходзіўся на поўдні дзяржавы), крыжакі 
ў вялікай сіле выступілі супраць Гародні. Як 
на тую бяду, шматлікая залога (каля 4 ты-
сяч чалавек), мела дрэннага камандзіра. 
Замкі пратрымаліся толькі тры дні. Шмат 
хто з абаронцаў загінуў, тры тысячы людзей 

1 Зараз горадКаўнас 
у Летуве.

трапілі ў няволю. Горад быў спалены, замкі 
разбураныя, ваколіцы спустошаныя. Гэтае 
паведамленне крыжацкай хронікі – пер-
шая і адзіная звестка пра узяцце крыжака-
мі Старога замку. Аднак трывала замаца-
вацца тут Ордэну не ўдалося. 

У 1398 г. Вітаўт  падпісаў мір з крыжакамі 
(праўда, як і многія папярэднія, тое замірэн-
не доўга не пратрымалася). У тым жа годзе 
вялікі князь ледзь не згарэў у гарадзенскім 
замку разам з жонкай. Сярод глухой ночы 
нечакана ўспыхнуў агонь у спальні. Ці то ад 
свечкі, ці ад печкі заняліся полымем фіран-
кі і тканіна на сценах. На шчасце, у тым жа 
пакоі знаходзілася прыручаная жывёліна – 
марскі коцік (па іншых сведчаннях – малпа). 
Тая жывёла князя і ўратавала – заверашча-
ла, кінулася на ложак і абудзіла гаспадара. 
Вітаўт разам з жонкай ледзь паспеў выска-
чыць з полымя.

У 1401 г. крыжакі зноў выкарысталі ад-
сутнасць вялікага князя, калі той паехаў 
у Кракаў. Яны напалі на ваколіцы Гарод-
ні, захапілі палонных і 300 коней. Набегі 
крыжакоў працягваліся да Вялікай вайны 
1409 – 1411 г. У ходзе гэтай вайны, 15 лі-
пеня 1410 г. адбылася генеральная сутыч-
ка – адна з самых буйных бітваў сярэдня-
вечча, вядомая як Грунвальдская бітва. 
Аб’яднанае войска беларусаў, палякаў, ле-
тувісаў з дапамогай чэхаў, татараў ушчэнт 
разграміла ордэнскую армію. Чынны ўдзел 
у бітве брала харугва гарадзенскіх рыцараў. 
Ад таго часу крыжацкія напады на Бела-
русь і Летуву спыніліся раз і назаўжды.

Стары замак упершыню стаў цалкам мураваным дзесьці ў 80-я гады 14 ст. Вялікую 
перабудову арганізаваў Вітаўт, пасля таго як атрымаў ад Ягайлы пацверджанне на вало-
данне Гарадзенскім княствам. Апошнія дабудовы былі зробленыя ў канцы 14 – пачатку 
15 ст. Замак шмат пацярпеў ад міжусобнай вайны, крыжацкіх нападаў і моцна пагарэў 
падчас пажару, пра які мы ўжо ўпаміналі. Тым не менш дзяржаўная патрэба ў ім была 
настолькі вялікая, што кожны раз яго хутка аднаўлялі. Урэшце вялікі дзяржаўны дзе-
яч – князь Вітаўт правёў генеральную перабудову, галоўным зместам якой была замена 
драўляна-земляных умацаванняў мураванымі – з каменю і цэглы. 

Замак быў збудаваны ў гатычным стылі – суровым і непрыступным. Такім ён і вы-
глядае мінуўшы дзвесце гадоў на гравюры 1568 г. Да нашага часу захаваліся толькі 
ніжнія часткі муроў. На падставе іх вывучэння архітэктары і археолагі зрабілі даклад-
ную рэканструкцыю замка Вітаўта. Вядомыя даўжыня сцен, колькасць вежаў і г. д. 
Памеры замка немалыя. Мураваная сцяна над Гараднічанкай мае даўжыню каля 90 м, 
сцяна з боку Нёмана – каля 120 м, усходняя з боку гораду – каля 46 м, сцяна з уязной 
вежай – каля 24 м. Над мурамі панавалі пяць вежаў: уязная з брамай і пад’ёмным мос-
там, сярэдняя – з боку Нёмана, трэцяя – на самым мысе над вусцем Гараднічанкі, чац-
вёртая – у паўночна-ўсходнім куце і пятая – з боку гораду, бліжэй да брамнай вежы. 

Да нашага часу ніводная з іх не дажыла. Да ўсходняй сцяны быў прыбудаваны княскі 
палац. Над руінамі царквы 12 ст. (Ніжняй), якая ўжо была амаль поўнасцю закрытая 
культурным слоем, збудавалі новую, значна меншую па памерах (так званая Верхняя 
царква). Яна ўжо была творам не візантыйскага, а зусім іншага архітэктурнага стылю –
гатычнага, прыйшоўшага да нас з Заходняй Еўропы. 

Замкавыя сцены мелі да 3 метраў таўшчыні і былі складзеныя з буйных неапраца-
ваных камянёў. Прамежкі паміж камянямі закладваліся вялікімі цаглінамі. Частка му-
роў, галоўным чынам вежы, унутраныя паверхні сцен выкладзеныя з цэглы. Аблямоў-
ка дзвярных і аконных праёмаў таксама выконвалася з тоўстай (да 8–9 см) гатычнай 
цэглы. Сцены і вежы былі ўмацаваныя характэрнымі для гатычнага стылю магутнымі 
каменна-цаглянымі падпоркамі-кантрфорсамі. Цяжкія муры моцна трымаліся на глы-
бокіх (больш за 4 м) падмурках, якія засцерагалі ад варожых падкопаў у час аблогі. Як 
і ў кожным сярэднявечным замку, на гарадзенскім была ўласная турма. Яна знахо-
дзілася ў падземных лёхах брамнай вежы.

Археалагічныя раскопкі папоўнілі нашыя веды пра жыццё насельнікаў га-
радзенскага замку агромністай колькасцю канкрэтных матэрыяльных рэчаў –
артэфактаў. Як і належала чакаць, у культурным слаі на замкавым падворку за-
сталося шмат напамінак пра шматгадовыя войны з крыжакамі. Найперш, гэта 
выстраленыя некалі з крыжацкіх абложных машынаў вялікія круглыя камяні 
і цяжкія жалезныя наканечнікі арбалетных стрэлаў – балтóў. Камнекідальныя 
машыны прывозіліся пад замкавыя сцены ў разабраным выглядзе, або рабілі-
ся на месцы з падручных матэрыялаў. Іх задачай было разбіваць цяжкімі ка-
меннымі ядрамі абарончыя сцены і вежы, найперш верхнюю частку сцяны, 
за якой хаваліся абаронцы. Адначасова сваю справу рабілі арбалетчыкі. Ар-
балет – цяжкая зброя – ужываўся найчасцей падчас абароны і аблогі ўмаца-
ванняў. Падрыхтоўка стрэлу з яго займала намнога больш часу, чым стрэлу з 
лука. Пакуль арбалетчык пускаў адну стралу, лучнік паспяваў стрэліць да шасці 
разоў. Пры гэтым страла з лука ляцела далей. Але затое арбалетны болт меў 
нашмат большую пачатковую хуткасць палёту. Яго цяжкія гранёныя наканеч-
нікі наскрозь прабівалі сталёвыя рыцарскія латы і лёгка выбівалі вершніка 
з сядла. 

Пасля перамогі над крыжакамі Стары замак паступова траціў значэнне абарончага 
збудавання. Пабітыя крыжакі ўжо і думаць забыліся пра паходы на Гародню. 3 сусед-
нім Польскім каралеўствам усталяваліся саюзныя адносіны, а з 1569 г. Польшча і Літва 
аб’ядналіся ў адзінай дзяржаве – Рэчы Паспалітай абодвух народаў.

Ад канца 15 ст. галоўная небяспека для беларускіх земляў зыходзіла з усходу ад 
Масквы, але ўсходняя мяжа ад Гародні была далёка. Пасля смерці Вітаўта Стары за-
мак пэўны час быў адной з сядзібаў вялікіх князёў. У 1445 г. сюды да вялікага князя 
Казіміра Ягайлавіча прыбыло польскае пасольства, каб прапанаваць яму польскую 
карону. 

На самай старажытнай выяве беларускага гораду – гравюры Гародні з 1568 г. – па-
казаны і Стары замак, збудаваны ў часы Вітаўта. Нават на малюнку з 16 ст. ён уражвае 
сваім суровым і непрыступным выглядам. Выдзяляецца памерамі вежа, збудаваная 
яшчэ ў 13 ст. Над высокім нёманскім берагам пануюць магутныя мураваныя сцены, 
у неба імкнуцца суровыя і стромкія вежы з вузкімі вокнамі-байніцамі. Адразу відаць, 
што будаваліся яны для вайны, не для раскошы. Можна сабе ўявіць, як па-рознаму вы-
гляд гарадзенскага замку ўздзейнічаў на тагачасных людзей. Крыжацкія штурмавікі 
мусілі пачувацца перад ім не надта пэўна, а нашым воінам ён, наадварот, саграваў душу 
надзеяй і гонарам. 

На тым жа малюнку на суседнім узвышшы паказаны Ніжні замак. На той час ад яго-
ных умацаванняў засталіся толькі руіны мураваных сцен. Сярод будынкаў адзін выдзя-
ляецца памерамі. Гэта «каралеўскі дом», збудаваны каля сярэдзіны 15 ст. пад жыллё 
для вялікіх князёў.

У 70-я гады 16 ст. Стары замак быў зноў моцна перабудаваны па загаду кара-
ля Рэчы Паспалітай Стэфана Баторыя. Перабудова пераўтварыла замак у кара-
леўскую рэзідэнцыю, зрабіла больш прыстасаваным для жыцця караля і ягонага 
двара, але ён не перастаў быць магутным абарончым збудаваннем. Кіравалі пера-
будовай архітэктары з Італіі. Яны пастараліся захаваць пабудовы Вітаўта і толькі 
перарабілі іх паводле густаў свайго часу, менавіта ў мастацкай традыцыі рэнесан-
су1. Муры старога гатычнага замку перабудова амаль не закранула. Толькі дзве 
вежы разабралі і перарабілі наноў. Шыкоўны рэнесансавы палац паўстаў на га-
тычных мурах старога палацу. Атрымалася даволі гарманічнае спалучэнне двух 
стыляў: палац і вежы рэнесансавыя, сцены гатычныя, агульны план замка таксама 
застаўся гатычным. Турма была перанесена з-пад брамнай вежы на тэрыторыю 
Ніжняга замку. 

Інвентарныя вопісы 17 ст. дапамагаюць вывучыць размяшчэнне замкавых пабудо-
ваў, а таксама выгляд унутраных памяшканняў палацу. Знешні выгляд палаца і замка 
Стэфана Баторыя мы можам рэканструяваць толькі прыблізна, бо апісанняў яго няма, 
а сам замак быў моцна зруйнаваны ў пазнейшыя часы. 

Уздоўж сцяны над Нёманам размяшчаліся жылыя будынкі для замкавай абслугі 
і розныя гаспадарчыя пабудовы: такія як пякарня, вазоўня ды розныя склады. Частка 
пабудоваў з боку Нёмана была двухпавярховай. Недзе на другім паверсе адной з такіх 
пабудоваў знаходзілася каралеўская лазня з прыгожай алебастравай залай (потым зме-
нена на мармуровую). Над гэтай залай на трэцім паверсе была яшчэ адна зала з 16 вок-
намі. У вежы над брамай размяшчалася капліца. 

Галоўным будынкам у замку з’яўляўся палац. Ён меў прамавугольную форму 
(60х21 м). Першы паверх быў прызначаны напалову для вайсковых, напалову для 
гаспадарчых патрэбаў. Таму ўнутраны выгляд пакояў тут быў сціплы і даволі суро-
вы: магутныя паўкруглыя скляпенні, гладкія тынкаваныя сцены, выкладзеныя з цэглы 
падлогі, дубовыя або жалезныя дзверы. Зрэдку можна было ўбачыць печ або камін. 
Частка пакояў служыла для размяшчэння залогі, для гэтага маглі выкарыстоўвацца 
таксама сутарэнні пад гмахам палаца. У іншых пакоях трымалі зброю, рыштунак вер-
шніка і каня, розныя прылады і матэрыялы. Самы меншы пакой першага паверха быў 
заняты архівам.

На антрэсолі размяшчалася памяшканне для вартаўнікоў, якія пільнавалі замкавую 
браму. У спецыяльным асобным пакоі без вокнаў і з адным уваходам знаходзілася скар-
бніца, у якой захоўвалася срэбра да каралеўскага стала. Першы і другі паверхі не мелі 
лучнасці. Трапіць на другі паверх можна было толькі з падворку, па параднай лесвіцы, 
размешчанай пасярэдзіне галоўнага палацавага фасаду. 

Другі паверх займалі каралеўскія пакоі, зразумела, самыя багатыя і шыкоўныя. За-
межныя і мясцовыя майстры аздобілі столь багатай разьбой, расфарбавалі яе ў розныя 
колеры і пазалацілі. Падобная столь была таксама ў каралеўскім палацы ў Кракаве на 
Вавельскім замку. 

Дзверы таксама зрабілі разны́мі і шматколернымі: «шэра-залацістага» і іншага коле-
раў. У пакоях стаялі мармуровыя і каменныя каміны. Сцены былі пакрытыя пазалотай, 
шліфаванай тынкоўкай ды аздобленыя прыгожымі тканінамі з арнаментам і габелена-
мі, падобнымі да вавельскіх. Падлогу выклалі пліткамі з мармуру і звыклага каменню, 
а таксама керамічнымі і паліванымі. 

У кожным пакоі стаялі печы, зробленыя па італьянскаму ўзору з рэнесансавых маёлі-
кавых кафлін з яркімі фарбамі. Вялікую колькасць гэтых кафлін археолагі знайшлі каля 
палаца ў час раскопак. Калі ўявім сабе, як тут стаялі яшчэ розныя побытавыя рэчы: свя-
цільнікі, лаўкі, сталы, крэслы і інш., то вобраз пакояў караля будзе папраўдзе поўным.

1 Рэнесанс – у гэтым 
выпадку архітэк-
турны стыль, які 

прыйшоў на Беларусь 
у 16 ст. 

Кароль Стэфан Баторый упершыню з’явіўся ў Гародні ў 1579 г. Тады ўжо пачалася пе-
рабудова замка, але невядома, калі яна закончылася. Праз тры гады, калі ў Гародні адбы-
валася дзяржаўная нарада, то праходзіла яна не на Старым замку, а ў Каралеўскім доме 
на месцы былога Ніжняга замку. Відавочна, будаўніцтва на той час яшчэ працягвалася. 

Археалагічныя раскопкі, праведзеныя на Старым замку ў наш час, выявілі тыповую для 
сярэднявечча сітуацыю, калі побач з раскошай ужывалася і крайняя беднасць. Шыкоўны 
каралеўскі палац быў аточаны малюсенькімі драўлянымі хаткамі замкавай абслугі. Тыя 
хаткі з мініяцюрнымі дворыкамі займалі ўвесь замкавы двор і былі адгароджаныя ад такіх 
жа суседскіх дворыкаў радамі ўбітых у зямлю бярвёнаў. Вузкія праходы паміж агароджамі 
пакрываліся абрэзкамі дошак. Шырэйшыя вуліцы – праезды – масціліся драўлянымі пла-
хамі, пакладзенымі ўпоперак дарогі. Калі ехалі ад брамнай вежы да палаца, то міналі цэлы 
рад такіх маленькіх дамоў. Яны ціснуліся да самага ганку каралеўскага палаца. Але, паўта-
раем, у тыя часы падобнае суседства было звыклым, і на яго не звярталі ўвагі.

Праз нядоўгі час, дзесьці ў канцы 16 – пачатку 17 ст., замак быў зноў часткова пера-
будаваны. Падрабязнае апісанне стану замкавых пабудоў у 17 ст. дае інвентар – даку-
мент, які складалі дзяржаўныя камісары з мэтай уліку маёмасці і высвятлення стану яе 
захавання. Рабілі яны гэта проста – накіроўваліся на замак і па дарозе апісвалі ўсё, што 
траплялася на вочы: мост, вароты ўязной вежы, замкі на варотах і гэтак далей. Затым 
заходзілі ва ўсе памяшканні і таксама дакладна іх апісвалі: пакоі, дзверы, печы, каміны, 
мэблю і ўсе, вартыя ўвагі рэчы.

Інвентар дапаможа нам зрабіць невялікае падарожжа ў часе і апынуцца на гарадзен-
скім замку 17 ст. 3 горада ў замак вядуць два масты. Па першым можна трапіць з вуліцы 
Замкавай на былы Ніжні замак. Мост гэты драўляны і падтрымліваецца пяццю мура-
ванымі апорамі. Ён заканчваецца брамай. За брамай знаходзіцца мураваная турма з ду-
бовымі дзвярыма. Праход ад брамы да другога моста абнесены агароджай. Другі мост 
выводзіць непасрэдна да замка. Ён мураваны, з 16 вежкамі па баках. Брама ў замкавай 
вежы зачыненая вялікімі дубовымі варотамі з весніцамі. Вароты замыкаюцца ўнутра-
ным замком. На самой вежы захаваліся сляды прыстасавання для пад’ёму моста. 

Уваходзім у двор. Ён застаўлены невялікімі драўлянымі жылымі і гаспадарчымі па-
будовамі. Яны займаюць заходнюю палову і цэнтр замкавага двара і абнесеныя агаро-
джамі. Некаторыя з пабудоў двухпавярховыя. Драўляныя збудаванні падыходзяць да 
самага ганку каралеўскага палаца. 

3 інвентару можна даведацца, што на тэрыторыі замка размяшчалася больш за два дзесят-
кі драўляных пабудоў. У паўночнай частцы знаходзілася сталоўка. Тут жа ў адным з памяш-
канняў захоўваўся ваенны рыштунак: гарматы, мушкеты, алебарды, шпагі і розныя даспехі.

У гаспадарчых пабудовах трымалі дровы, а ў адной – дахоўку. На замкавым падвор-
ку былі яшчэ: карэтны хлеў, стайня і розныя іншыя будынкі для гаспадарчых патрэбаў, 
а таксама жыллё замкавай абслугі. Замак знаходзіўся тады ў занядбаным стане: скла-
дальнікі інвентару пастаянна адзначалі неабходнасць рамонту пабудоваў, дзвярэй, пе-
чаў і гэтак далей. Ужо была разбурана вежа на мысе над Гараднічанкай.

У 1655 г. замак быў разрабаваны, пабураны і спалены маскоўскім войскам. За рус-
кімі прыйшлі яшчэ шведы, і пасля іх замак застаўся ў руінах. 

У 1673 г. было вырашана праводзіць у Гародні агульнадзяржаўныя соймы. 
Замак тэрмінова адбудавалі, каб ён мог прымаць усіх удзельнікаў. Будаўнічыя 
работы праводзіліся пад наглядам Крыштапа Паца – канцлера Вялікага Княс-
тва Літоўскага і дзяржаўцы гарадзенскай эканоміі. Асаблівая ўвага была звер-
нутая на залы для Сената1 і паслоў2 . 

Залу Сената размясцілі ў палацы на месцы даўняга сталовага пакоя і яшчэ 
двух пакояў з боку горада. Пасольская зала знаходзілася ў новых памяшкан-
нях, збудаваных з боку Нёмана. Планіроўка астатніх жылых памяшканняў ча-
соў Стэфана Баторыя заставалася без зменаў. 

Ужо ў 1678 г. у адбудаваным замку адбыўся першы сойм, на якім прысутнічаў кароль 
Рэчы Паспалітай Ян Сабескі. Пазней у замку адбылося спатканне караля Аўгуста II з рус-
кім царом Пятром I. Яны дамовіліся стварыць саюз супраць шведскага караля Карла XII.

Хоць Пац стараўся аднавіць замак у ранейшым стане, але ў знешнім і ўнутраным 
выглядзе палаца Стэфана Баторыя адбыліся значныя змены. Не было ўжо эркераў (за-
крытых балконаў), не было шыкоўных скляпенняў, зніклі каменныя аблямоўкі вокнаў і 
парталаў, іх замянілі гіпсавымі. 

У такім стане Стары замак праіснаваў да 1708 г., калі яго разбурылі шведы ў часе 
Паўночнай вайны. Разбурэнні былі такімі вялікімі, што замак стаў непрыгодным для 
правядзення з’ездаў, прыёмаў або сеймаў. У 1729–1730 г. ад пасольскай залы засталіся 
толькі дзве сцяны, астатнія, падмытыя вадой, рухнулі ў Нёман. 

У 18 ст., падобна пры каралі Аўгусце II, замак зноў адбудавалі і прыстасавалі для 
размяшчэння ніжэйшых па чыне прыдворных. Для караля, для сеймаў, прыёмаў, нарад 
знайшлі будынкі ў горадзе. 

1 Сенат – палата 
сойму, складалася 

з вышэйшых службо-
вых асобаў. 

2 Пасольская па-
лата складалася 

з паслоў – дэпутатаў 
ад шляхты.

Замак паступова прыходзіў у заняпад. У канцы 18 ст. у ім мясціўся Скарбовы 
трыбунал3. Палац быў пакрыты дахоўкай, а на месцы даўняга ганка збудаваны пор-
цік на чатырох калонах з вонкавымі сходамі і балконам – накшталт тэрасы. Выгляд 
замку ужо амаль нічым не напамінаў рэнесансавую пабудову часоў Баторыя.

Яшчэ больш ён страціў рысы арыгінальнасці ў 19 ст., пасля таго як Гародня ўвайшла 
ў склад Расейскай імперыі. У час паўстанняў супраць царызму ў 1830 і 1863 г. расейскія 
ўлады размясцілі ў Старым замку турму для паўстанцаў. Пазней у замку знаходзіліся 
казармы расейскіх войскаў і афіцэрскі клуб. 

У 1920 г. Гародня апынулася ў складзе Польшчы. У 1925 г. у Старым замку быў засна-
ваны гісторыка-археалагічны музей, які існуе там і зараз. 

3 1932 па 1939 г. на замку праведзены першыя вялікія археалагічныя раскопкі пад 
кіраўніцтвам Юзафа Ядкоўскага, а потым 3дзіслава Дурчэўскага. Тады і былі адкрыты 
руіны мураваных збудаванняў 12 ст.: Ніжняй царквы, княскага церама, сцяны на мысе 
над Гараднічанкай. 

Высветлена, што з тых часоў, як у Гародню прыйшлі першыя жыхары, узровень зямлі 
падняўся амаль на 9 метраў. Гэта адбылося таму, што тут на невялікай пляцоўцы заўсё-
ды жыло шмат людзей. У выніку іх дзейнасці і накапілася столькі зямлі, якую археолагі 
называюць культурным слоем. У гэтым слаі вельмі шмат старадаўніх рэчаў, згубленых 
ці выкінутых іх гаспадарамі. На Старым замку цудоўна захаваліся не толькі гліна, але 
і косць, дрэва, тканіна, насенне, збожжа, амаль не паржавела жалеза. Аднойчы ў куль-
турным слаі 12 ст. мы адкапалі некалькі травяных сцяблінак, якія за 800 гадоў не згубілі 
не толькі свой зялёны колер, але і пах. Знойдзеныя рэчы дапамагаюць археолагам ад-
навіць малюнак жыцця даўніх насельнікаў Старога гарадзенскага замка. 

Археалагічныя раскопкі далі багаты матэрыял для рэстаўратараў, якія ствараюць 
праект аднаўлення замка. 

Зараз у Старым замку працуе гісторыка-археалагічны музей, які мае багацейшую ў Бела-
русі археалагічную калекцыю. Значная частка экспазіцыі прысвечаная гісторыі замка. Мы 
запрашаем вас наведаць гэты прыгожы куточак Беларусі. Там можна пахадзіць па велічных 
руінах замкавых муроў, паглядзець музей і ўбачыць шмат з таго, пра што тут напісана.

3 Скарбовы тры-
бунал – установа, 
якая кантралявала 
дзяржаўныя даходы 
і расходы.

